
MINUTI

Il-Minuti tal-Laqgħa Nru 18, li saret fit-12 t’Awwissu 2019, ġew konfermati. 

IĊ-CHAIRPERSON (Onor. Alex Muscat): Qabel ma ngħaddi għas-suġġett tal-lum se nagħmel riferenza għall-korrispondenza.

KORRISPONDENZA

IĊ-CHAIRPERSON:  Se nibda billi nagħmel aċċenn għar-ruling li kien intalab fl-aħħar laqgħa liema ruling ingħata mill-Ispeaker fis-Seduta ta’ nhar it-Tnejn li għadda. Kemm il-korrispondenza li rċevejt kif ukoll ir-ruling jittrattaw l-operat ta’ dan il-Kumitat u l-funzjoni tiegħu kif stabbilit. 

L-email li rċevejt, u li ġiet iċċirkolata mal-Membri l-oħra ta’ dan il-Kumitat, ġiet mibgħuta minn Dr. Claire Bonello fejn hija, f’isem Futur Ambjent Wieħed u numru ta’ NGOs oħrajn, uriet il-concern tagħha dwar it-timing tal-laqgħa tal-Kumitat dwar l-item li għandna llum fuq l-aġenda. Peress li l-email kienet indirizzata b’mod dirett lili, jien ħassejt li kelli nirrispondiha, u fir-risposta li bgħatt elenkajt il-proċess li joħroġ mil-liġi li waqqfet lill-Awtorità tal-Ippjanar dwar kif jiġu emendati policies ta’ local plans u allura anke x’inhu l-funzjoni ta’ dan il-Kumitat.  Irrid nippreċiża li l-funzjoni prinċipali ta’ dan il-Kumitat, issa anke kif sottolinjata għal darb’oħra mill-Ispeaker, hija ta’ skrutinju għal dak li jiġi riferut lilna kemm mill-Planning Authority (PA), kemm mill-Environment and Resources Authority (ERA), kif ukoll mill-Ministri rispettivi. Dan huwa l-forum fejn isir skrutinju parlamentari ta’ tibdil jew ta’ policy ġdida li tkun qed tiġi proposta, bħalma ġara fil-passat. Għal dak li rriferiet għalih Dr. Bonello rigward konsultazzjoni pubblika, nerġa’ nissottolinja li dan il-Kumitat mhuwiex distint mill-proċess ta’ tibdil ta’ policies, anzi l-feedback li aħna nagħtu lill-awtoritajiet, kemm dik tal-ippjanar kif ukoll dik tal-ambjent, huwa parti mill-feedback li jkunu qegħdin jistennew qabel l-endorsement finali ta’ dan il-Kumitat. Pereżempju, il-policy li għandna llum qed tittella’ waqt li l-konsultazzjoni pubblika hija miftuħa għal kulħadd, imbagħad terġa’ tiġi quddiemna fl-istat finali tagħha, jekk dejjem ikun hemm emendi maġġuri. Jiġifieri kull NGO hija fil-libertà li tissottometti l-feedback tagħha fuq kull policy, irrispettivament minn dan il-Kumitat.  Kif tafu, f’dan il-Kumitat aħna nistiednu lill-NGOs sabiex jiġu hawnhekk, jagħtu l-veduti tagħhom fuq dawn is-suġġetti u sabiex huma wkoll ikunu preżenti u jaraw l-iskrutinju parlamentari jsir.  Din hija prassi li nbdiet miċ-chairpersons ta’ qabli u strettament issir għal fini ta’ trasparenza. 

Għal dak li huwa r-ruling, li ngħata fuq talba li kienet saret hawnhekk stess, l-Ispeaker, fl-eżerċizzju li għamel tal-liġi li waqqfet lil dan il-kumitat – fil-fatt illum il-ġurnata hemm aktar minn liġi waħda għax hemm il-liġi tal-ippjanar u l-liġi li waqqfet lill-ERA – għamilha ċara x’inhu r-remit ta’ dan il-Kumitat u talabna nimxu mal-istess liġi. 

ONOR. JASON AZZOPARDI: Sur President, kif hawn il-Ministru xtaqt nieħu l-opportunità biex nagħmel punt u suġġeriment/talba. Inti, ġustament, għamilt riferenza għar-ruling li ngħata lbieraħtlula mill-Ispeaker fuq it-talba li kont għamilt jien biex dan il-Kumitat ma jiddiskutix biss affarijiet li jiġu quddiemu mingħand l-awtoritajiet governattivi jew b’inizjattiva ministerjali, tajba u utli kemm tkun, imma jiddiskuti wkoll suġġetti ssuġġeriti mis-soċjetà ċivili u mill-Oppożizzjoni. L-Ispeaker, fir-ruling tiegħu, kien ċar u jien nifhem li ma kienx hemm mod ieħor kif jingħata dan ir-ruling għax il-liġi ma tħallix lok ta’ spazju biex ikun hemm dik it-talba li jien kont qed nagħmel meta kont qed ninterpreta l-ispirtu tal-liġi, għax naħseb li ma kienx l-iskop inizjali tal-leġiżlaturi li l-kumitat għall-ambjent ma jiddiskutix affarijiet relatati mal-ambjent issuġġeriti mis-soċjetà ċivili jew mill-Oppożizzjoni. Però, having said this, ir-ruling jgħid ċar li dment li jkun hemm ftehim bejn iż-żewġ naħat dan kollu jkun evitat u sorpassat u allura xtaqt nistaqsi lill-Ministru jekk jaqbilx – nista’ nitkellem miegħu anke informalment u ngħidlu x’inhuma l-ħsebijiet tiegħi dwar x’items għandna niddiskutu li huma ta’ interess pubbliku, dwar aħbarijiet li kellna, pereżempju, matul is-sajf fuq ċertu tibdil fl-informazzjoni aċċessibbli fil-website tal-PA –... Irridu nsibu mod, if we mean well u jekk irridu li l-Kumitat josserva l-ispirtu tal-liġi u mhux biss il-kelma tal-liġi, kif dan il-Kumitat ma jispiċċax rubber stamp biss jew lunga manus  tal-Gvern, ikun min ikun il-Gvern, għax inkella jmut mewta naturali. Xtaqt nistaqsi u nitlob lill-Ministru jekk jaqbilx miegħi dwar dan għax inkella s-soluzzjoni hija li mmorru fil-Plenarja u nipproponu li l-Kumitat jiddiskuti “dan” u “dan” is-suġġett. Nemmen li l-Ministru means well u nappella u nittama li ma jkunx hemm diffikultà biex ċerti items ta’ natura ambjentali –  m’aħniex se niddiskutu s-satelliti fl-orbita tal-ispazju, imma affarijiet relatati mal-ambjent – niddiskutuhom għall-ġid u fl-interess ta’ kulħadd.  Jien nemmen li għandna obbligu lejn in-nies li jkunu qegħdin isegwu dawn il-proċeduri li nagħmlu dan. 

IĊ-CHAIRPERSON:  Il-Ministru.

ONOR. JOSÈ HERRERA (Ministru għall-Ambjent, Żvilupp Sostenibbli u Tibdil fil-Klima): F’dinja aktar moderna u aktar prattika, huwa importanti li wieħed ikun prattiku u flessibbli, anke quddiem dawk il-fora li di necessità huma solenni. Jien niftakar li meta sirt avukat, ħafna snin ilu, kien hemm is-solennità assoluta, jiġifieri jekk tinsab punto e virgola kollox ikun null, eċċ. Imma ż-żmenijiet jitbiddlu, aħna ninbidlu magħhom u tgħallimna li l-proċeduri u l-formaliżmu huma hemmhekk bħala għodda għall-bniedem u mhux biexil-bniedem ikun skjav ta’ dawn il-proċeduri. Mill-banda l-oħra, bħala prassi quddiem dan il-Kumitat, meta  jkun hemm issues li għandhom jiġu riveduti, jew dibattuti, jew ikkunsidrati, u jkun hemm qbil, wieħed imexxi, imma jekk ma jkunx hemm qbil, wieħed jista’ jargumenta u jasal għal ftehim ikkundizzjonat u mmexxu. Il-problema tqum meta ma jkunx hemm qbil fuq topic partikolari, jew wieħed ikun irid jiddiskuti topic u xi ħaddieħor ikun irid jiddiskuti topic ieħor. Peress li ħadd m’għandu l-prerogattiva li jimponi u jieħu d-deċiżjonijiet, meta jiġri hekk, il-liġi, mhux il-prassi jew il-konswetudni, tirrikejdi li l-każ jiġi riferut lill-Ispeaker, li sfortunatament jew fortunatament huwa l-arbitru aħħari f’dawk l-inċidenti. Sa fejn nifhem jien, każ jew tnejn kien hemm kemm ilu jiffunzjona dan il-Kumitat hekk kif ikkappeġġjat u għandi nifhem ukoll li kien hemm suġġetti li ġew dibattuti quddiem dan il-Kumitat li kienu kontroversjali u ma jidhirx li ċ-Chairman qed jiġbed lil hinn minn suġġetti li huma kontroversjali u li għandhom bżonn sindikar. Having said that, f’Kumitat bħal dan huwa ideali li wieħed jasal f’modus vivendi u jipprova jagħmel kompromess biex jasal fuq is-suġġetti u jiġi evitat li jkollok arbitru estraneu minn dan il-Kumtiat li jieħu d-deċiżjoni. Jien ngħid liż-żewġ naħat li jekk ikun hemm suġġett li wieħed irid jasal biex jiddibattih, wieħed jista’ javviċina b’mod informali u kordjali lin-naħa l-oħra u jasal. Jien nifhem is-sensittività u l-portata tas-suġġett u l-prijorità li qed jingħata u naħseb li wasal iż-żmien li jekk l-Oppożizzjoni tkun tixtieq li jiġi dibattut xi item jew xi suġġett partikolari li forsi ma jkunx fl-aġenda u allura in stricto jure proċeduralment ma jistax jitqiegħed fuq l-aġenda mingħajr kunsens, tavviċina lili, lill-Ministeru tiegħi, u wieħed ikun jista’ jagħmel rappreżentazzjonijiet maċ-Chairman b’mod informali u b’mod kordjali biex wieħed ikun jista’ jakkomoda lil kulħadd. 

IĊ-CHAIRPERSON: Grazzi. Xtaqt inżid punt żgħir ħafna għall-informazzjoni ta’ kulħadd.  Dwar dak li għadu kif qal il-Ministru, nista’ ngħid li din de facto ġrat diġà, bħalissa bl-amment jiġini f’moħħi r-review li konna għamilna dwar is-settur tal-akwakultura fejn jien kelli talba mill-Oppożizzjoni u l-Ministru kien qabel magħha u talabni sabiex nagħmlu diskussjoni dwar dik il-materja. Naħseb li nistgħu nieqfu hawnhekk dwar dan is-suġġett u ngħaddu għat-tieni item li għandna fuq l-aġenda.


























2019 PARTIAL REVIEW OF THE TA’ QALI ACTION PLAN (2006)

IĊ-CHAIRPERSON:  Perit Scalpello, qabel ma nitolbok tagħmel il-presentation nixtieq nistaqsik f’liema parti tal-proċess ninsabu llum f’din il-policy. 

IL-PERIT JOSEPH SCALPELLO (Assistent Direttur fl-Awtorità tal-Ippjanar): Din ngħidulha stage 2 consultation; stage 1 consultation hija meta nippubblikaw l-oġġettivi tal-Gvern, li skont il-liġi ma jiġux riferuti lill-Kumitat, u stage 2 consultation hija meta abbażi ta’ dawk l-oġġettivi u abbażi tas-sottomissjonijiet li nkunu rċevejna fl-istage 1 consultation nippreparaw il-public consultation draft tal-policy. Hemm l-obbligu li l-konsultazzjoni pubblika ddum miftuħa sitt ġimgħat li matulhom il-policy tiġi riferuta lil dan il-Kumitat għall-feedback tiegħu. Bħalissa l-public consultation hija miftuħa. 

IĊ-CHAIRPERSON: Nifhem sew li mbagħad il-Kumitat jerġa’ jidħol fi stadju ulterjuri?

IS-SUR JOSEPH SCALPELLO: Hemm distinzjoni bejn policies li jeffettwaw l-ODZ u policies li ma jeffettwawx l-ODZ. Jekk policy ma teffettwax l-ODZ u ma jsirux tibdiliet mill-kunsill eżekuttiv, allura tmur direttament għand il-Ministru u dan il-Kumitat ma jerġax jiġi kkonsultat, imma jekk policy ma teffettwax l-ODZ u jsirulha tibdiliet mill-kunsill issir dik li ngħidulha stage 3 public consultation. 

IĊ-CHAIRPERSON: Meta qed ngħidu tibdil, qed nirriferu għal tibdil minn dak li jkun ġie ppreżentat lilna fl-ewwel istanza? 

IL-PERIT SUR JOSEPH SCALPELLO: Iva. Kif kont qed ngħid, jekk ikun hemm tibdil nerġgħu niġu quddiem il-Kumitat f’dik li aħna nsejħu stage 3 consultation u l-Kumitat ikun jista’ jagħti l-veduti tiegħu. Jekk policy teffettwa l-ODZ – u Schedule 3 tal-liġi telenka dawk il-policies li jridu jmorru quddiem il-Kumitat għall-final endorsement; għandek major changes tal-pjani lokali, local plan comprehensive review u policies li jeffettwaw l-ODZ, il-height limitation u l-compliance certificates – allura tkun trid terġa’ tiġi quddiem il-Kumitat għall-final endorsement. F’dan il-każ l-ODZ mhijiex qed tiġi effettwata u allura f’dan il-każ, jekk il-kunsill jagħmel tibdiliet għal din id-draft nerġgħu niġu hawnhekk, imma jekk il-kunsill ma jagħmilx tibdiliet din tkun l-aħħar darba li niġi biha quddiem il-Kumitat. 

IĊ-CHAIRPERSON: Nirringrazzjak.  Nifhem li għandkom preżentazzjoni x’tagħmlu u għalhekk nistiednek tagħmilha. 

IL-PERIT JOSEPH SCALPELLO: Se nagħtikom brief overview tal-proposta li qed nagħmlu għall-Partial Review tal-Pjan t’Azzjoni ta’ Ta’ Qali fejn se ngħid x’kienu l-oġġettivi tal-Gvern, il-policy li qed nipproponu u x’kienu s-sottomissjonijiet  tal-pubbliku fuq l-oġġettivi tal-Gvern.  Se nibda billi nagħti ftit informazzjoni dwar is-sit innifsu. 

Is-sit qiegħed fl-entratura ta’ Ta’ Qali, to the north hemm ir-recreational park, to the east hemm l-Ambaxxata Amerikana u mad-dawra huwa predominantly agricultural land. 

L-oġġettivi tal-Gvern kienu li jkollna designation ta’ dan is-sit li wrejtkom bħala commercial area, li s-sit li qiegħed ħdejh ikun designated bħala car park, li minflok il-uses li huma permissibbli llum, li huma light industry, general industry u storage and distribution, ikun hemm commercial uses, jiġifieri retail, offices u catering. Oġġettiv ieħor tal-Gvern kien dwar il-building heights fejn kien speċifiku ħafna, fis-sens li qal li l-overall height m’għandux jaqbeż is-17.5 metri u anke ta gwida dwar kif għandhom ikunu l-building heights relattivament mal-ambaxxata u relattivament mal-parti tas-sit li tħares fuq l-ODZ. Kien hemm oġġettiv ieħor, u ċioè li jekk meta nkunu qed nagħmlu r-review insibu li hemm partijiet oħra tal-policy li jridu jinbidlu, nevitaw party walls. 

Waqt il-konsultazzjoni fuq l-oġġettivi – li issa nispjega x’kienu – daħlu sottomissjonijiet dwar il-list of acceptable uses. Kien hemm numru ta’ suġġerimenti li qalu li r-range of uses għandha titwessa’. Wara deċiżjoni tal-kunsill u b’konsultazzjoni mal-Ministru ġie aċċettat li ma’ dawk it-tliet użi, jiġifieri retail, offices u catering, jiżdiedu dawk li qed nuri bħalissa, jiġifieri supermarkets, clinics and educational facilities.  Ġie deċiż ukoll li storage and distribution, which is currently acceptable imma li aħna konna qed nipproponu li m’għandux jibqa’, jibqa’ permissibbli.  Kienu l-iktar is-sidien tal-warehouses on site li qalu li aħjar li dak l-użu jibqa’ permissibbli u allura reġa’ ġie introduced bħala parti mill-acceptable uses. 

Fl-istage 1 kien hemm total ta’ 10 sottomissjonijiet, però kien hemm numru minnhom li kienu ripetuti. Kien hemm sottomissjoni minn Flimkien Għal Ambjent Aħjar (FAA) u mill-ERA u kien hemm ukoll numru ta’ sottomissjonijiet minn sidien ta’ proprjetajiet fis-sit. Min-naħa tal-FAA kien hemm argument li b’din l-emenda mhux se jkun hemm benefiċċju għall-pubbliku, li l-użi kummerċjali aħjar jibqgħu fiż-żona urbana milli jersqu għal fuq il-periferija, li jekk art industrijali se tinbidel għal kummerċjali tista’ toħloq pressjoni biex imbagħad tiġi designated industrial area ġdida, u li l-għoli ta’ 17.5 metri kien eċċessiv. Qablu dwar is-set backs però ssuġġerixxew li jkun hemm triq mad-dawra biex is-set back ikun speċifikat. Għamlu wkoll l-issue li minħabba li se nżidu l-għoli se tiżdied id-densità u allura se jiżdiedu l-impatti assoċjati magħhom, bħall-ġenerazzjoni tat-traffiku, u għamlu wkoll elenku ta’ policies fl-iSPED li skont huma mhumiex qed jiġu rispettati, tkellmu wkoll dwar is-sequential approach, fejn għandu jsir żvilupp kummerċjali, u dwar l-impatt fuq il-landscape. 

Wieħed mis-sidien, fis-submission tiegħu, qabel mad-designation però għamel l-argument li semmejt tal-storage and distribution u ppropona li dawn l-użi jibqgħu jiġi aċċettati. Imbagħad kien hemm proposta dwar l-għoli tal-bini fejn l-argument kien li l-bini faċċata tal-ambaxxata għandu jkun b’facade height ta’ 15-il metru li jitla’ għal 17.5 metru. 

Fis-sottomissjoni minn sid ieħor ta’ art privata kien hemm talba biex il-local plan review jinkludi iktar art. Jiġifieri l-ewwel hija l-local plan review, it-tieni hija proprjetà privata, u l-biċċa tan-nofs hija art pubblika. L-argument kien li jekk tkabbar is-sit tista’ tagħmel skema komprensiva iktar disinnjata tajba. 

Sottomissjoni oħra saret minn perit f’isem Nectar Ltd. fejn għamel l-argument biex titwessa’ l-lista tal-użu tal-art.  F’dan il-każ il-lista kienet quite extensive u kienet tinkludi sptarijiet, turiżmu, boat houses, amusement arcades, eċċ. 

Saret ukoll sottomissjoni f’isem is-sid ta’ parti mis-sit li fiha għamel l-argument li jekk aħna m’aħniex se nagħmlu għoli ta’ bini ta’ 17.5 metri anke fuq dik il-biċċa, jista’ jkun li se toħloq diskrepanza bejn proprjetajiet oħra iktar lura li jistgħu jitilgħu sa 17.5 metru u l-għoli tal-bini ta’ dan is-sit partikolari, li peress li qiegħed eżatt faċċata mal-ambaxxata, skont l-oġġettivi tal-Gvern kellu jkun inqas għoli. Bħalissa qiegħed nuri t-3D image li bagħtilna biex juri r-relationship tal-binja mal-ambaxxata. 

Min-naħa tal-ERA sar l-istess argument tal-FAA, u ċioè li jekk se nżidu l-għoli tal-bini se tiżdied id-densità fuq is-sit u konsegwentament se jkun hemm impatti fuq l-ambjent, it-traffiku u l-infrastruttura. Għamlu wkoll l-argumenti li użu kummerċjali m’għandux jieħu post użu industrijali, li jekk se jsir xi żvilupp għandu jibqa’ contained fil-boundary tas-sit, li l-infrastruttura għandha tiġi ppjanata minn qabel, li d-disinn għandu jagħti kas il-location in a wider rural area, u li s-sit innifsu jrid jipprovdi għall-integrazzjoni ta’ landscaping fis-sit.  Semmew ukoll l-issue ta’ light pollution, u ssottomettew lista ta’ mitigation measures and sustainable transport biex jiġu integrati fil-policy. 

Irċevejna wkoll sottomissjoni oħra minn sid privat ieħor li kienet titlob sabiex jitwessgħu l-acceptable uses u li jkunu jinkludu iktar uses separati. 

Dawk kienu s-sottomissjonijiet tan-nies li abbażi tagħhom saru emendi fl-oġġettivi fejn żidna t-tliet użi li semmejt. Fuq is-sit innifsu diġà jeżisti numru ta’ bini li bħala għoli jvarja, bl-inqas ikun seba’ metri, li hija l-periferija tal-ambaxxata. Imbagħad hemm diversi building sites anke within the site u l-ogħla parti tal-ambaxxata titla’ sa 18-il metru.

ONOR. JOSÉ HERRERA: Ngħid sew li l-area li qed issemmi bħalissa hija bażikament degredata u diġà hemm żvilupp fuqha?

IL-PERIT JOSEPH SCALPELLO: Iva.

ONOR. JOSÉ HERRERA: Jiġifieri kważi trid tqisha bħala żona urbana.  Hija żona industrijali kompletament mibnija.

IL-PERIT JOSEPH SCALPELLO: Hekk hu. Issa qegħdin naraw ftit images tas-sit kif inhu llum; il-parkeġġ ta’ quddiem is-sit u l-warehouses li jeżistu at the back, il-kuntest tal-ambaxxata u l-bini eżistenti li diġà jeżisti fuq is-sit. Qegħdin naraw ukoll it-trakka li bħalissa ddawwar is-sit u li aħna qegħdin nagħmlu proposta biex isservi ta’ aċċess aħjar għaż-żona. Bħalissa fiż-żona huma permissibbli light industry, general industry u storage and distribution u l-għoli tal-bini fil-policy tal-lum huwa ta’ 8 metri. Il-policy l-oħra qed tissalvagwardja l-parkeġġ eżistenti. Mill-policy map eżistenti tistgħu taraw li ż-żona mmarkata bil-vjola hija allokata għall-iżvilupp u hija mdawra b’zonings oħrajn ta’ residential development u l-ambaxxata. Inkludejna wkoll numru ta’ development permits li ħarġu fiż-żona biex nuru li n-numru ta’ permessi li kien hemm bejn l-2008 u l-2018 kienu prattikament ftit, fil-fatt bilkemm kien hemm tnejn kull sena u kien hemm snin minnhom fejn ma ġie permess ebda żvilupp fuqha. Kif tistgħu taraw iż-żona diġà hija kommessa għal dawk l-użi. Ngħaddi issa għal dak li qegħdin nipproponu.

Bħala list of uses hemm supermarkets, clinics, education, offices, retail and catering. Se nżommu wkoll l-istorage and distribution u daħħalna l-kundizzjoni li jekk hemm użu eżistenti li mhuwiex fil-lista, dak l-użu mhux se jitħalla jespandi. Jiġifieri l-class 12 use, li huwa industrijali, se jibqa’ fil-parametri li qed jopera llum u mhux se jitħalla jestendi. 

Bħala għoli tal-bini qed ngħidu li l-parti tas-sit li jħares lejn l-ODZ se tibda bi 8 metri u l-parti tas-sit li tħares lejn l-ambaxxata se tibda bi 11-il metru, però imbagħad ikun hemm terracing għal 17.5 metru. Qed nagħmlu r-rekwiżit li jsir visual impact assessment, jiġifieri l-għoli tal-bini se jiġi stabbilit wara li jsir dan l-assessjar, però dejjem ma jridux jinqabżu dawk id-dimensjonijiet. 

Hemm ukoll il-kriterju tad-disinn tal-bini nnifsu. Kriterju importanti huwa dwar l-open space li jrid jiġi nkluż fis-sit u hemm ir-rekwiżit li s-site coverage ma jokkupax is-sit kollu biex nintroduċu l-greenery u l-landscaping fil-proġett. Żidna wkoll ir-rekwiżit tal-buffer, u hemm speċifikat ukoll li dan irid ikun 13-il metru mad-dawra tas-sit li tħares fuq l-ODZ, bil-kundizzjoni li f’dawn it-13-il metru trid tiġi nkluża wkoll ir-ring road għax is-sit se jkun imdawwar b’ring road. Din it-triq se tinħoloq biex ikun hemm aċċess aħjar għas-sit, però t-twessigħ tat-triq irid jittieħed mill-art tal-iżvilupp, jiġifieri t-13-il metru buffer zone huwa mill-boundary ‘l ġewwa u b’hekk l-ebda art ġdida ma tista’ tiġi kommessa għal żvilupp ġdid ta’ toroq. Għal dak li jirrigwarda parkeġġ, ovvjament dan irid jiġi pprovdut fuq is-sit stess. 

Hemm ukoll kriterji dwar sostenibilità, green infrastructure, sustainable building materials u carbon reduction measures. Introduċejna wkoll planning gain monetarja li ġiet stabbilita għal €25 kull metru kwadru ta’ żvilupp ġdid, u li dawn il-flus iridu jmorru bilfors għall-upgrading tat-Ta’ Qali National Park, jiġifieri mhux se jmorru fil-fond ġenerali tal-PA li mbagħad tużahom skont il-bżonn, imma se jkunu ring fenced għal dan l-iskop biss. Il-parkeġġ se nipproteġuh bħala parkeġġ, jiġifieri ma jistax isir żvilupp fuqu. Kif qegħdin taraw, bħala policy map hija waħda pjuttost bażika; iż-żona r-roża hija żona li għandha tibqa’ għall-użu ta’ parkeġġ, il-blu hija fejn se ssir iż-żona kummerċjali għal dawk l-użi elenkati, u l-ħadra hija t-13-il metru buffer zone li trid tinkorpora ring road.  Fl-aħħar nett ngħid li l-konsultazzjoni tagħlaq fil-25 ta’ Ottubru. 

IĊ-CHAIRPERSON: Grazzi, perit, tal-preżentazzjoni tiegħek. Hawn domandi? L-Onor. Jason Azzopardi.

ONOR. JASON AZZOPARDI: Sur President, se nagħmel xi domandi fil-qosor għax minħabba li dan huwa suġġett ta’ planning pjuttost tekniku ma rridx nilbes żarbun li mhux tiegħi u allura hawn l-Onor. Toni Bezzina, li huwa ħafna iktar intiż fuq is-suġġett minni, li se jagħmel id-domandi.

Perit, fhimt sew li għedt li biex saret din il-proposta għamiltu konsultazzjoni mal-Ministeru?

IL-PERIT JOSEPH SCALPELLO: Iva.

ONOR. JASON AZZOPARDI: Nifhem sew li dik il-konsultazzjoni kienet interna għall-Gvern, fi ħdan il-Gvern, u mhux ma’ stakeholders esterni bħal, pereżempju, il-Kamra tal-Periti? 

IL-PERIT JOSEPH SCALPELLO: Il-proċess jibda mill-objectives tal-Gvern. F’dan il-każ kien hemm konsultazzjoni pubblika li kienet miftuħa għal kulħadd, fejn kull min ried seta’ jagħmel is-sottomissjonijiet tiegħu. Minn hemmhekk daħlu sottomissjonijiet li talbu differenzi mill-oġġettivi li stabbilixxa l-Gvern. Il-Gvern fil-bidu qalilna li catering, offices u retail biss għandu jkun permissibbli, però n-nies talbu iktar u allura, peress li kien hemm departure minn dak li kien qed jgħid il-Gvern, aħna nfurmajna lill-Ministru, peress li l-oġġettivi f’dak l-istadju kienu għadhom tal-Gvern, li mil-lista ta’ għaxar uses li l-pubbliku qalilna li għandom jiżdiedu, il-Kunsill Eżekuttiv kien qed jaqbel ma’ tlieta minnhom biss, u staqsejnih jekk jaqbilx li għandna nwessgħu r-range of uses, u l-Ministru qalilna li jaqbel li għandhom jiżdiedu dawk it-tliet uses. 

ONOR. JASON AZZOPARDI: Mela allura l-bidla li kien hemm – jekk wieħed jista’ jsejħilha bidla – kienet fit-twessiegħ tal-objectives. 

Taf jekk l-art in kwestjoni hijiex proprjetà tal-Gvern jew tal-privat?

IL-PERIT JOSEPH SCALPELLO: M’għamilniex verifika dwar min huwa s-sid, però ovvjament min għamel is-sottomissjoni qalilna liema hija l-art tiegħu. 

ONOR. JASON AZZOPARDI: Allura ovvjament hemm art privata nvoluta. Nirringrazzjak.

IĊ-CHAIRPERSON: Grazzi. Iktar rimarki? L-Onor. Toni Bezzina.

ONOR. TONI BEZZINA: Nirringrazzjak. Meta tikkunsidra li bħala żona msemmija se tkun kważi d-doppju ta’ dik tal-PAVI tal-Mosta, saru studji relatati mat-traffiku, jiġifieri kemm se jidħlu u joħorġu minn hemmhekk, kemm hemm bżonn junctions, eċċ.? Iż-żona ta’ parkeġġ li qed tiġi suġġerita hija surface type jew multi level car park? Jekk inhi surface type se tkun tiflaħ għall-karozzi kollha li se jiġu ġġenerati? Jekk wieħed imur sa PAVI jara li ż-żona li għandhom għall-parkeġġ lanqas tiflaħ għall-karozzi li jkun hemm. Sar studju dwar jekk iż-żona proposta għall-parkeġġ hijiex se tkun qed tlaħħaq mal-ammont ta’ karozzi li se jkollhom bżonn jipparkjaw hemmhekk?

IL-PERIT JOSEPH SCALPELLO: Rigward il-parkeġġ, il-proposta hija li s-sit jiġi riżervat għal żona ta’ parkeġġ, li jista’ jkun kemm surface kif ukoll underground għax hija in line mal-proviżjonijiet tal-policy.

ONOR. TONI BEZZINA: Naqblu li s-sit huwa ta’ diversi sidien?

IL-PERIT JOSEPH SCALPELLO: Però l-parkeġġ huwa fejn hemm il-parti mmarkata bir-roża.

ONOR. TONI BEZZINA: U dik hija proprjetà tal-Gvern jew tal-privat ukoll?

IL-PERIT JOSEPH SCALPELLO: Ma vverifikajniex. 

ONOR. TONI BEZZINA: Qed ngħid hekk għax meta ssir proposta jkun hemm ċerti rekwiżiti għall-ammont ta’ parkeġġ. Dak l-ammont ta’ parkeġġ li hemm bżonn se jiġi nkorporat mal-iżvilupp li se jkun propost, jew dak huwa over and above l-ammont ta’ parkeġġ li se jkun hemm bżonn?

IL-PERIT JOSEPH SCALPELLO: Dik iż-żona hija over and above. Kull żvilupp ikollu l-parking requirements tiegħu li jkun irid jissodisfa within the boundary of the site.

ONOR. TONI BEZZINA: Jiġifieri dik se tkun public car park.

IL-PERIT JOSEPH SCALPELLO: Hekk hu. Rigward id-domanda dwar l-istudji rrid ngħid li ma sarx traffic impact assessment fuq il-policy. Ir-raġuni kienet li l-ammont ta’ żvilupp ma jistax ikun determinat f’dan l-istadju. Aħna tajna l-parametri tal-għoli tal-bini, li se jkunu suġġetti għall-visual impact assessment, u minn hemmhekk jista’ jkun hemm rekwiżit li ma tilħaqx is-17.5 metru. Allura l-volum mhux determinat. Daħħalna wkoll il-kriterju li jrid ikun hemm built-up to open space ratio, li mbagħad jiġi determinat fid-diskussjonijiet mal-applikazzjoni. Jiġifieri mingħajr dik il-basic data ma nistgħux nagħmlu studju; l-istudju jsir ladarba jibdew deħlin l-applikazzjonijiet.

IĊ-CHAIRPERSON: Jiġifieri apparti dak li hawn indikat hawnhekk irid jitħalla open space relattiv ma’ dak li jista’ jiġi żviluppat?

IL-PERIT JOSEPH SCALPELLO: Iva, ħaġa li l-policy ma tgħidx hija li 40% tas-site...
ONOR. TONI BEZZINA: Dawk il-proporzjonijiet ħarġu jew għadhom le?

IL-PERIT JOSEPH SCALPELLO: Le, għalhekk għedtlek li kien diffiċli li nagħmlu studju, għax kieku l-policy qalet, pereżempju, 40% built-up...

ONOR. TONI BEZZINA: Ma jistgħux jiġu stabbiliti?

IL-PERIT JOSEPH SCALPELLO: Aħna ħassejna li dawk aħjar jiġu determinati at application stage.

ONOR. TONI BEZZINA: Xtaqt issa nsemmi xi ħaġ’oħra. Nafu li, tajjeb jew ħażin, hemm il-proposta tal-proġett tas-Central Link. Jekk, pereżempju, il-junction int u ħiereġ mir-Rabat biex tgħaqqad mat-triq prinċipali tar-Rabat tiġi ddisinnjata b’mod li tiflaħ “X” ammont ta’ karozzi, imbagħad jinstab li l-karozzi se jkunu iktar minn dak li kien ġie assumed, x’se jiġri? Nerġgħu nkissru kollox u nerġgħu nagħmlu kollox mill-ġdid?

IL-PERIT JOSEPH SCALPELLO: Jien m’iniex espert tat-TISs, però għandi idea ta’ kif jaħdmu. Ovvjament trid tirrelata l-impatt mal-ammont, jiġifieri jekk l-ammont se joħloq impatt negattiv li mhux aċċettabbli, is-soluzzjoni tkun li jrid jonqos l-ammont ta’ żvilupp sakemm tiġi aċċettabbli. 

ONOR. TONI BEZZINA: Semmejtu l-viżwal.  Ovvjament trid tara kif se jidher mir-Rabat u mill-Imdina. Dak l-istudju mhux se jsir għalissa? Se jsir meta ssir l-applikazzjoni?

IL-PERIT JOSEPH SCALPELLO: Iva, isir mal-applikazzjoni.

ONOR. TONI BEZZINA: Ma tkunx qisha piecemeal? 

IS-SUR JOHANN BUTTIGIEG (Chairman Eżekuttiv tal-Awtorità tal-Ippjanar): Il-visual impact huwa dwar kif tiġi ddisinjata l-binja u x’materjali jintużaw. F’dan l-istadju wieħed jista’ jkollu idea, imma jekk tiddisinja b’tali mod u manjiera li dak il-viżwal tista’ tnaqqaslu l-impatt tiegħu...

ONOR. TONI BEZZINA: Imma meta jkun hemm żoni ta’ rationalisation, l-applikazzjonijiet ma jsirux lot lot. 

IS-SUR JOHANN BUTTIGIEG: Id-differenza hi li f’rationalisation ħafna jkunu plots development, mentri f’dan il-każ kull m’għandek huma erba’ owners.  Jiġifieri filwaqt li meta jkollok rationalisation ħafna drabi tispiċċa with a plot type development, f’dan il-każ, minħabba l-kobor tas-sit, hemm fejn wieħed jilgħab bid-disinn. 

ONOR. TONI BEZZINA: La qegħdin erba’ owners biss, ma jistax jiġi kkunsidrat li jsir masterplan ħalli ma jkollniex a piecemeal approach?

IS-SUR JOHANN BUTTIGIEG: Kull fejn kellna dak it-tip ta’ comprehensive development ma tantx ħadmet. Fil-fatt għadna għaddejjin bi problemi...

ONOR. TONI BEZZINA: Perit, inti semmejt l-użi għaż-żona.  Jiġifieri mhemmx il-ħsieb li ‘l quddiem tinqaleb residenzjali.

IL-PERIT JOSEPH SCALPELLO: Il-proposta tal-Gvern kienet għal dawk il-uses u m’hemmx indikazzjoni li se jsiru residential.

ONOR. TONI BEZZINA: U lanqas hemm il-ħsieb li jsiru xi torrijiet?

IL-PERIT JOSEPH SCALPELLO: Il-Floor to Area Ratio (FAR) Policy tagħti gwida fejn għandhom isiru l-high rises u din mhijiex waħda minn dawk iż-żoni msemmija.

ONOR. TONI BEZZINA: Jiġifieri l-policy teskludiha totalment. Peress li ż-żona hija ftit prone to flooding... Jien naf li f’ċerti żoni li jkunu prone to flooding isiru ġibjuni u culverts. F’dan il-każ se jkun hemm ċerti kundizzjonijiet li min jiżviluppa jrid jieħu ħsieb li jibni ġibjun, isiru l-culverts tal-ilma u dawn l-affarijiet, anke biex ma tiġix ikkontaminata l-water table? 

IL-PERIT JOSEPH SCALPELLO: Bħala requirement ta’ ġibjuni hemm il-basic requirements tat-Technical Guidance Act. Imbagħad żidna additional criteria dwar sustainability measures u waħda minnhom hija l-water runoff management li tirrigwarda l-issue li qed issemmi int. 
ONOR. TONI BEZZINA:  Fhimt sewwa li r-ratio bejn l-open spaces u l-built-up area mhux se jkun stabbilit?

IL-PERIT JOSEPH SCALPELLO: Fil-proposta tagħna ma nistabbilixxuhx at this stage, imma jiġi discussed at application stage. 

ONOR. TONI BEZZINA: X’inhi r-raġuni?

IL-PERIT JOSEPH SCALPELLO: Biex tħalli l-flexibility fid-design at design stage. 

ONOR. TONI BEZZINA: Ħalli nitkellem straight. Jekk jien owner tas-sit nippreferi nibniha milli nħalliha open space. Jiġifieri jekk ma jkunx hemm ċerti limitazzjonijiet, dak li jkun jibniha mhux se jħalliha open space. 

IS-SUR JOHANN BUTTIGIEG: Għalhekk irridu naraw x’se jkun il-visual impact. Jekk naraw li l-visual impact huwa eċċessiv, allura jrid bilfors jimmitiga. U tista’ timmitiga b’diversi modi, mhux bilfors bil-height biss, imma tista’ timmitiga anke bil-void ratio. 

ONOR. TONI BEZZINA: U m’hemm xejn li jorbot li jkun hemm public open spaces  maż-żona. 

IS-SUR JOHANN BUTTIGIEG:  Il-public open space huwa biss fejn hemm il-parti mmarkata bil-kulur roża.

ONOR. TONI BEZZINA: Jiġifieri l-car park.

IS-SUR JOHANN BUTTIGIEG: Lanqas illum m’hemm public open space ħlief il-car park. 

ONOR. TONI BEZZINA: Semmejt ir-rata ta’ €25 per square metre. Dak għall-footprint jew għall-floor area?

IL-PERIT JOSEPH SCALPELLO: Għall-floor space.

ONOR. TONI BEZZINA: U hemm ħames sulari?

IL-PERIT JOSEPH SCALPELLO:  Iva.

IĊ-CHAIRPERSON: Xtaqt nistaqsi ftit fuq dak li hemm illum vis-à-vis dak li qegħdin tipproponu li għandu jkun l-użu l-ġdid. Perit, inti għedt li l-użu li hemm illum, li predominantly huwa industrijali, fabbrika tal-bricks, eċċ., jibqa’ jiġi aċċettat imma ma jistax jikber. 

IL-PERIT JOSEPH SCALPELLO: Eżattament. 

IĊ-CHAIRPERSON: Qed nifhem sew li din il-policy telqet bil-għan li eventwalment tneħħi dak l-użu industrijali mill-ikbar area ta’ rikreazzjoni li għandna f’Malta? 

IL-PERIT JOSEPH SCALPELLO: Hekk hu. 

IĊ-CHAIRPERSON: Allura x’se jħeġġeġ lil min għandu l-impjant fil-parti industrijali li jaqleb għal dawn l-użi l-ġodda?

IL-PERIT JOSEPH SCALPELLO: Aħna nantiċipaw li l-increase in land value u l-increase in floor space se jkunu li jħeġġu lil dak li jkun, għax jekk għandek batching plant li kull ma għandek fih huma żewġ garaxxijiet, b’dak se tibqa’, mentri bil-policy qegħdin nagħtu opportunità li tagħmel żvilupp iktar b’return ikbar.

IĊ-CHAIRPERSON: Qed nifhem sew li qegħdin tipproponu li l-height limitation tad-dawramejt ta’ fejn hemm il-green belt ikun ta’ tmien metri? 

IL-PERIT JOSEPH SCALPELLO:  Facade height of 8 metres terracing up to 17.5 metres.

IĊ-CHAIRPERSON: Kemm irid ikun hemm set back?

IL-PERIT JOSEPH SCALPELLO: Dak se joħroġ mill-Visual Impact Assessment.

IĊ-CHAIRPERSON: Jiġifieri se jiġi stabbilit waqt l-applikazzjonijiet.

IL-PERIT JOSEPH SCALPELLO: Hekk hu.

ONOR. TONI BEZZINA: Jiġifieri jiddeċiedi l-bord.

IL-PERIT JOSEPH SCALPELLO: Iva, jiddeċiedi l-bord, imma qabel ikun hemm negotiations magħna. 

IĊ-CHAIRPERSON: Bil-policy attwali hemm toroq ippjanati jew iffurmati fis-sit?

IL-PERIT JOSEPH SCALPELLO: Le.

IĊ-CHAIRPERSON: U lanqas m’intom qegħdin tipproponu toroq ġodda?

IL-PERIT JOSEPH SCALPELLO: Iva, qegħdin nipproponu triq ġdida fil-parti mmarkata bil-kulur aħdar. Bħalissa hemm it-track, li wrejt ir-ritratti tagħha, u l-proposta hi li tinħoloq triq ġdida within those 13 metres ħalli mbagħad is-site kollha tiġi mdawra b’ring road biex imbagħad tiffaċilita l-aċċess għall-proprjetajiet.

IĊ-CHAIRPERSON: U qegħdin ngħidu li l-mument li tiġi ffurmata ssir triq pubblika.

IL-PERIT JOSEPH SCALPELLO:  Issir ring road.

IĊ-CHAIRPERSON: U bħalissa hija art privata. Jiġifieri biex huma jkunu jistgħu jiżviluppaw, intom qegħdin tgħidu li jridu jċedu dawn it-13-il metru mill-art tagħhom biex parti minnha ssir triq. Fil-policy qegħdin tgħidu 13-il metru jinkludu l-green buffer.

IL-PERIT JOSEPH SCALPELLO: Hekk hu.

ONOR. TONI BEZZINA: Kollha triq se tiġi għax il-wisa’ ta’ triq biex jgħaddi trakk minnha trid tkun minimu ta’ tmien metri.  Issa jekk għandek 1.5 metru kurduna fuq kull naħa – li huwa l-minimu skont il-Kummissjoni Nazzjonali għall-Persuni b’Diżabilità (KNPD) –  jiġu jammontaw għal 11-il metru. Jiġifieri kulma jifdal huwa metru, u f’metru  m’intix se ddaħħal siġar. Barra minn hekk, huwa normali li t-toroq jittieħdu mill-art ta’ min ikun qed jagħmel il-proposta. Meta inti jkollok biċċa art u tapplika...

IĊ-CHAIRPERSON: Imma din il-proposta l-Gvern qed jagħmilha mhux il-privat.

ONOR. TONI BEZZINA: Mhux xorta!? Jien li jinkwetani hu li daqsxejn green belt mad-dawra, li taqta’ ftit, mhux se jkun hemm għax fir-realtà kollha triq ġejja. 

IS-SUR JOHANN BUTTIGIEG: 8 metri huma l-minimum dimensions bil-bankini b’kollox. 

ONOR. TONI BEZZINA: Jekk it-triq hija two-way, le. Il-wisa’ ta’ 3.75 metri huwa l-minimu li tista’ tkun triq biex minnha jgħaddi trakk mera ma’ mera. Issa dik hija lane waħda, jiġifieri jrid ikollok 3.75 metri u 3.75 metri li jammontaw għal 7.5 metri. Imbagħad ikun hemm 1.5 metru fuq kull naħa kurduna, u jifdal 2.5 metri. 

ONOR. JOSÈ HERRERA: Kemm se tiġi wiesgħa din it-triq? 

IL-PERIT JOSEPH SCALPELLO: Fil-policy ma speċifikajniex il-wisa’, però l-minimu huwa ta’ 8 metri.

ONOR. JOSÈ HERRERA: U kemm hu l-ispazju li qegħdin insemmu hawnhekk?

IL-PERIT JOSEPH SCALPELLO: 13-il metru.

ONOR. JOSÈ HERRERA: Jiġifieri qegħdin ngħidu li se jkun hemm 5 metri fejn wieħed jista’ jagħmel green belt, u intom qegħdin tassiguraw lil din il-Kamra li se jkun hemm bejn 15 u 16-il pied fejn wieħed jista’ joħloq green belt. Din x’tip ta’ triq hi? Ma naħsibx li din hija main road.

IL-PERIT JOSEPH SCALPELLO: Le, hija ring road biex tagħti aċċess għal din is-site biss. 

ONOR. JOSÈ HERRERA: Jiġifieri mhijiex two lane. Issa ħalli mmur fuq il-proġett innifsu, li diġà staqsejtkom dwaru, għax dak huwa li jinteressani bħala Ministru għall-Ambjent.

Il-post jien nafu u nista’ ngħid li mhuwiex l-isbaħ post fid-dinja għal dak li huwa ambjent għax hemm xogħol ta’ kostruzzjoni, imħażen u fabbrika, jiġifieri kollox magħmul piecemeal u mhux b’mod strutturat. Jiġifieri mill-aspett ambjentali, kulħadd jaqbel li mhuwiex l-isbaħ parti f’Malta.  Naqblu li l-proġett li qed jiġi propost mal-applikazzjoni jkopri l-footprint fejn kien hemm dan l-iżvilupp diġà?

IL-PERIT JOSEPH SCALPELLO: Iva.

ONOR. JOSÈ HERRERA: Naqblu wkoll li mhux se nieħdu xi territorju li huwa ODZ?

IL-PERIT JOSEPH SCALPELLO:  Mhu se jittieħed xejn mill-ODZ, lanqas biex tiġi ffurmata t-triq.

ONOR. JOSÈ HERRERA: Jiġifieri fejn diġà hemm żvilupp se nirranġawh, se nagħmluh aktar strutturat u bis-sens, u se nagħtuh iktar valur. Hemm xi ħsieb, jew jista’ d-dipartiment, meta u jekk joħorġu l-permessi, jimponi xi tip ta’ landscaping għal hemmhekk?

IL-PERIT JOSEPH SCALPELLO: Iva, fil-fatt fil-policy hemm chapter sħiħ fuq requirements dwar landscaping. 

ONOR. JOSÈ HERRERA: Jiġifieri at the end of the day, wara li jintemm, dan il-proġett suppost li jkun isbaħ milli hu llum, kemm estetikament u anke ambjentalment. 

IĊ-CHAIRPERSON: Quddiem dan il-Kumitat kienet ġiet il-policy dwar l-area tal-Ħandaq li hija commercial u storage, u jekk niftakar sew, il-height limitation kien ta’ 22 metru. X’wassal biex hawnhekk mortu għall-height ta’ 17.5 metru?

IL-PERIT JOSEPH SCALPELLO: Dik kienet id-direzzjoni li ġiet mingħand il-Gvern. 

IĊ-CHAIRPERSON: Rigward il-parkeġġ il-kollega għamel mistoqsija tajba li l-provision ta’ parking hija importanti u l-parti mmarkata bil-kulur roża bħalissa attwalment hija diġà parkeġġ. Nifhem sew li dan ma jeskludix il-bżonn li fuq il-parti mmarkata bil-blu jsir ukoll parkeġġ?

IL-PERIT JOSEPH SCALPELLO: Anzi hija requirement tal-policy li l-parking tal-iżvilupp irid ikun on site.

IĊ-CHAIRPERSON: Il-feles li hemm biswit il-parti mmarkata bir-roża li tagħti għal mat-triq ikkunsidrajtuha li tiżdied mal-parking? Il-parti r-roża hija parkeġġ pubbliku, irrispettivament minn dak li qed jiġri fil-parti kummerċjali. Apparti dak il-parking, li jista’ jintuża  mill-area kummerċjali kif ukoll minn kull min jaċċessa l-park nazzjonali, ikkunsidrajtu li dak il-feles jiġi wkoll estiż mal-car park?

IL-PERIT JOSEPH SCALPELLO: Il-boundary tas-site ġie stabbilit mill-Gvern u l-intenzjoni tal-Gvern kienet li ma jkunx hemm take-up of fresh land, jiġifieri ma riedx li aħna nikkommettu iktar art għall-iżvilupp.

ONOR. TONI BEZZINA: Imma l-problema tal-parking se tikber konsiderevolment. 

IĊ-CHAIRPERSON: Fil-fatt għalhekk għamilt din id-domanda.

IL-PERIT JOSEPH SCALPELLO: Però l-provision se tiżdied għax jekk se jsir xi żvilupp hemmhekk, ovvjament il-car parking requirements huma ogħla...

ONOR. TONI BEZZINA: Imma l-car parking requirements ġeneralment jintużaw minn min jagħmel l-appikazzjoni. Jiġifieri ċ-chances huma li min illum juża dak il-car park biex imur għall-park ta’ Ta’ Qali, meta jsir l-iżvilupp, imur u ma jsibx fejn jipparkja. 

IĊ-CHAIRPERSON: Jekk qed nifhem sew, il-Perit Scalpello qed jgħid li dak il-car park mhux se jneħħi l-obbligu minn fuq min applika biex jagħmel żvilupp ġdid kummerċjali li jipprovdi car park hu. Jiġifieri kull min hu sid ta’ dik il-parti tal-art ma jistax jieħu dik il-parti r-roża u jgħid li hija l-parking provision tiegħu. 

ONOR. TONI BEZZINA: Allaħares jista’ jagħmel hekk!

IL-PERIT JOSEPH SCALPELLO: Għalhekk għedna li l-parkeġġ on site issa se jiżdied sostanzjalment għax bħalissa hemm dik il-public car park biss u forsi xi parking spaces within the site, mentri kif se jiġi mplimentat dan il-pjan, il-car parking provision se jiżdied sostanzjalment.

IĊ-CHAIRPERSON: Taf tgħidli l-parti mmarkata bil-blu kemm hija kbira bħala land area?
 

IL-PERIT JOSEPH SCALPELLO: 55,000 metru kwadru.

IĊ-CHAIRPERSON: Nista’ nistaqsi jekk kellkomx feedback mill-Ambaxxata Amerikana dwar din il-proposta?

IL-PERIT JOSEPH SCALPELLO: Le, ma kellniex.

IĊ-CHAIRPERSON: Fil-policy qegħdin tinkoraġġixxu dak li qegħdin issejħu bħala “green infrastructure”. X’tifhmu biha din il-frażi?

IL-PERIT JOSEPH SCALPELLO: Infrastruttura li tinkludi creation of habitats u biodiversity, jiġifieri għandek il-green walls, green roofs, il-landscaping belt u anke water habitats.

IĊ-CHAIRPERSON: L-Onor. Bezzina.

ONOR. TONI BEZZINA: Jien tar-ring road tinkwetani għax 13-il metru... Green infrastructure ifisser ukoll li tista’ ddaħħal cycle track mar-ring road.  L-ewwel nett, it-triq se tkun one-way jew two-way?

IS-SUR JOHANN BUTTIGIEG:  Ring road dejjem tkun one-way. 

IĊ-CHAIRPERSON:  Għax dik mhijiex intiża biex twassal...

ONOR. TONI BEZZINA: Nifhimha, però jekk ikun hemm min irid imur passiġġata u jdur dawra magħha, irridu nipprovdulu l-aċċess. 

IS-SUR JOHANN BUTTIGIEG:  Hemm park sħiħ għal min irid imur dawra!

ONOR. TONI BEZZINA:  Nistgħu anke nagħmlu buffering bis-siġar mad-dawra tal-bini.

IĊ-CHAIRPERSON: Jiġifieri intom qegħdin tgħidu li dak li qed jistaqsi dwaru l-Onor. Bezzina se joħroġ mid-design li se jiġi propost. 

ONOR. TONI BEZZINA: Però mbagħad min se japplika se jgħidlek li huwa marbut bit-13-il metru u allura ma jħallix 20 metru! 

IS-SUR JOHANN BUTTIGIEG: Il-buffer qed jieħu mit-triq eżistenti ‘l ġewwa. It-triq li hemm illum lanqas tista’ qed tiġi kkunsidrata, u dik se tiżdied mat-13-il metru.  Jiġifieri se jiżdiedu 2.5  metri oħra. 

IĊ-CHAIRPERSON: Hemmhekk diġà hemm ring road imma kemm tgħaddi karozza. 

ONOR. TONI BEZZINA: Il-bini li hemm fuq il-lemin tar-ritratt li hemm fuq l-iscreen x’għoli hu?

IL-PERIT JOSEPH SCALPELLO: Dak huwa l-boundary wall tal-batching plant. 

ONOR. TONI BEZZINA: Possibbli jkun hemm klawsola jew xi ħaġa li tgħid li parti mill-buffer zone, pereżempju wisa’ ta’ 4 metri, trid tkun bilfors bis-siġar.  Ma ninsewx li s-sit qed jagħti fuq ODZ, jiġifieri jekk mhux se jitħawlu siġar, il-viżwal mill-ODZ...

IĊ-CHAIRPERSON: Naħseb din il-proposta tagħmel sens. Jien qed nifhem li minn dak li għedna u minn dak li staqsa l-Ministru we can safely say li minn dawk it-13-il metru, 5 metri jistgħu jiġu allokati...

ONOR. TONI BEZZINA: U nistgħu nżidu wkoll il-wisa’ tat-trejqa li hemm illum.

IĊ-CHAIRPERSON: Dik ma semmejthiex għax minkejja li se tkun parti mill-buffer zone, ma nafux x’ownership għandha.  Iċċekkjajtu jekk hijiex tal-Gvern jew tal-privat?

IL-PERIT JOSEPH SCALPELLO: Le.

IĊ-CHAIRPERSON: Mela qegħdin naqblu fuq il-proposta li għandu jkun hemm a minimum of 5  metres minn dawk it-13-il metru ta’ buffer li jkunu ddedikati purely for landscaping.

ONOR. TONI BEZZINA: Li jkunu bis-siġar, mhux bil-pjanti, u li jekk jista’ jkun ikunu siġar indiġini. 

IĊ-CHAIRPERSON:  Nifhem sew li l-ERA  għamlet it-talba għas-siġar?

IL-PERIT MICHELLE PICCININO (Direttur fl-Awtorità għall-Ambjent u r-Riżorsi): Proprjament f’areas bħal dawn l-importanti hu li ma jkunx hemm landscaping li jeffettwa b’mod ħażin l-areas naturali. Li s-siġar ikunu indiġini huwa dejjem ta’ benefiċċju. 

IĊ-CHAIRPERSON:  Minbarra l-proposta tal-buffer zone jien nixtieq nipproponi wkoll li dik il-parti triangolari ta’ fuq, ta’ ħdejn il-parti  mmarkata bir-roża, tiġi kkunsidrata, mil-lat ta’ ippjanar, għall-public open space, b’mod speċifiku bħala parkeġġ pubbliku għax qed naraha li hija feles li qed taqta’ s-sit mit-triq. Qed nagħmel din il-proposta anke biex tkun taqdi l-parti tal-park nazzjonali. 

IL-PERIT JOSEPH SCALPELLO: Ma rridux ninsew li t-Ta’ Qali Action Plan ma jinkludix din il-policy biss, imma hemm parking strategy sħiħa għal Ta’ Qali u hemm numru ta’ proposti għal car parks ġodda. (Interruzzjonijiet) Ħafna mill-art f’Ta’ Qali hija tal-Gvern.

ONOR. TONI BEZZINA: Il-masterplan sar?

IL-PERIT JOSEPH SCALPELLO: Hemm l-Action Plan li semmejt jien, imbagħad hemm... 

ONOR. JASON AZZOPARDI: Meta jagħlaq il-perjodu ta’ konsultazzjoni għal din il-policy, terġgħu tiġi biha f’dan il-Kumitat?

IL-PERIT JOSEPH SCALPELLO: Jekk ikun hemm major changes fil-proposta, iva, imma jekk ma jkunx hemm, ma nerġgħux niġu biha hawnhekk.

IĊ-CHAIRPERSON: Jekk il-policy mhijiex se tinbidel ma jerġgħux jiġu hawnhekk għax ma tirrigwardjax art li hija f’ODZ, imma jekk se tinbidel materjalment, jerġgħu jiġu biha hawnhekk.

ONOR. TONI BEZZINA: Qed ngħid hekk għax għad fadal tliet ġimgħat biex tagħlaq il-konsultazzjoni li fihom jistgħu jidħlu aktar oġġezzjonijiet.

IĊ-CHAIRPERSON: Onor. Bezzina, dak li qegħdin nagħmlu hawnhekk illum ma jwaqqafx il-feedback kollu li jista’ jidħol f’dawn il-ġimgħatejn li ġejjin. Li huwa mistenni minna llum huwa l-iskrutinju parlamentari u l-feedback  tal-Parlament fuq din il-policy partikolari. Kif diġà għedt, jekk il-policy se tinbidel materjalment minn kif proposta, terġa’ tiġi hawnhekk, imma jekk mhijiex se tinbidel mhemmx l-obbligu li terġa’ tiġi hawnhekk minħabba li ma tirrigwardjax art li hija f’ODZ.

ONOR. TONI BEZZINA: Setgħet ma ġiex lanqas illum?

IĊ-CHAIRPERSON: Le, ladarba qed jinbidel il-pjan li hemm illum trid tiġi, imma li kieku kienet ODZ, apparti li tiġi l-ewwel darba, trid tiġi bilfors it-tieni darba. Jekk għandna iktar feedback x’nagħtu, aħna fil-libertà li nagħmlu dan. 

ONOR. TONI BEZZINA: Jiġifieri l-proporzjon bejn l-open space  u l-bini se jibqa’ f’idejn il-bord?

IL-PERIT JOSEPH SCALPELLO: Kif fhimtha jien, kien hawn il-kumment li r-ratio ikun speċifikat fil-policy u se naraw whether we take it on board or not. If we do, nerġgħu niġu hawnhekk għax dik tkun major change. 

ONOR. TONI BEZZINA: Jiġifieri jekk tieħdu on board is-suġġerimenti li għamel il-Kumitat tiġu, u jekk ma teħduhomx ma tiġux. 

IĊ-CHAIRPERSON: Imma jista’ jidħol feedback ieħor ukoll. 

IS-SUR JOHANN BUTTIGIEG: Terġa’ tiġi għax tkun major change. Li kieku s-suġġeriment kien li l-landscaping minn tliet metri tagħmlu erba’ metri, that’s not a major change, imma li tmiss development right jew tinkludi l-art...

ONOR. TONI BEZZINA: Jien naqbel li tiġu għax inkunu nistgħu nkomplu niddiskutu u forsi ċerti affarijiet nkunu nistgħu nirranġawhom b’mod aħjar milli jkunu proposti.

IĊ-CHAIRPERSON: Jekk fhimt sew l-għan ta’ din il-policy hu li l-użu li hemm illum li ma tantx huwa desirable, b’mod partikolari l-parti industrijali, jintemm u jsir użu differenti mis-sit. 

ONOR. TONI BEZZINA: Li nibża’ biss hu li kif inhuma l-constraints illum, strictly speaking tista’ tinbena massa bl-għoli kollu jkun ta’ 17.5 metru.  (Interruzzjonijiet)  Huwa suġġettiv.

IĊ-CHAIRPERSON: Għall-fini ta’ rapport u feedback tagħna dejjem nitlob lis-Segretarja tal-Kumitat biex tibgħat it-traskrizzjoni kollha lill-PA sabiex il-proposti li nkunu għamilna bħala Kumitat jiġu kkunsidrati minnhom. 

Qabel naġġorna l-laqgħa ninfurmakom li hemm diġà laqgħa skedata għax il-PA bagħtitilna l-verżjoni finali tal-Fuel Station Policy. 

Nirringrazzja lil kull min kien preżenti għal din il-laqgħa tal-lum u naġġorna l-Kumitat.

Fis-6:04 p.m. il-Kumitat aġġorna.
